
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХОЁР ЭРДЭМТЭН

	 

	I

	 

	Мэс заслын их эмч Дэмбэрэл, оюутны ширээний танил нөхрөө эрдэмтэн болж ирлээ гэж сонсоод, нэгд нөхрийн ололт амжилтыг сонсож баярлалцах, хоёрт өөрөө хожим эрдмийн зэрэг хамгаалахаар явж магадгүй гэж бодоод ажил мэргэшлийн дагуу оролдсоор байгаа нэг сэдвийн тухай зөвлөгөө сонсъё гэж намрын нэг сайн өдөр (ням гарагт) тэднийд очлоо.

	Харилцан найртай мэндлэлцээд, эрдэмтэн найз нь зочноо дугуй ширээний дэргэд зөөлөн сандалд суулган, тамхи, чихэр, тэргүүтнийг тавьж эхнэргүй эрчүүдийн маягаар дайлав. Тэгээд найртай яриа эхлэв.

	Тэгэвч, оюутны ширээг орхисноос хойш энэ таван жилд тэдний хооронд их ялгаа гарсныг эрдэмтэн, ухаан бодлоороо биш, сэтгэл санаагаараа мэдэрч байжээ. Яагаад ч тэгсэн юм бэ. Даваагийн сэтгэлд найз нь яг л таван жилийн өмнөх Дэмбэрэл хэвээр үлдэж, өөрөө харин нэг л хувирсан шиг. Түүнтэй ярилцах нь өндөр тагтны дээрээс газарт байгаа хүнтэй ярилцаж байх шиг нэг л хачин сэтгэл төрснөө өөрөө ч мэдсэнгүй. Эрдэмтэнд, найздаа сонсгох, дуулгах, сонирхуулах, мэдүүлэх юм их олон, харин найзаасаа сонсох, сонирхох юм олдохгүй юм шиг байжээ.

	Анх эрдэмтний сургуульд (аспирантурт) явах жил, холын нэг аймагт найзынхаа томилогдож байсныг санаад Даваа:

	— За найз? Тэгээд хэзээ ирээ вэ? Хэзээ буцах вэ? Ажил чинь амжилттай биз дээ гэж олон асуулт давхцуулан тавьсанд, эмч баахан гайхасхийж:

	— Би энд Төв эмнэлгийн мэс засалд ажилласаар хоёр жил илүү боллоо. Чи дуулаагүй юу? гэсэнд нөхрийгөө бас ч зүгээр суугаагүй, хөдөөгөөс төв хүртэл «дэвшсэнийг» эрдэмтэн сая мэдэж нүдээ бүлтийлгэн гайхах аялгаар:

	— Аа тийм үү? Откуда я знаю, раз ты не писал мне об этом!1 За тэгвэл одоо юу оролдож, юу хийж байна даа? гэсэнд:

	— Ай даа онцын оролдсон юм ч алга, ажлаа л хийж байна. Харин найз ямар сэдвээр эрдмийн зэрэг хамгаалчхаад ирэв дээ? Эмч биднийхээ ажилд шинэ юутай ирсэн бэ дээ, ингэхэд? гэж сонирхож асуувал эрдэмтэн: 

	— Миний сэдвийг энэ заавал дуулсан байлтай билээ! Тэгээд бас ажилд шинэ юутай ирэв гэнэ үү? гэж гайхан бодоод танилынхаа царайг харвал нөхөр нь даажигнан ёжилсон шинж өчүүхэн ч үгүй, жирийн сонирхсон хүний нөхөрсөг инээмсэглэлд умбасан байлаа.

	— Би юү? Би их сонин сэдвээр хамгаалсаан хө! А именно «Некоторые особенности течения кори у взрослых»2 гэдгээр. Ямар вэ? гэж асуув.

	— Аа! нээрээ «сонин» л сэдэв байна. Тэгээд энэ чинь эмчилгээний талаар ямар ач холбогдолтой сэдэв бэ? Том хүний улаан эсэргэнийг хүүхдийнхээс өөрөөр эмчлэх үү?

	— Хаанаас даа, найз минь. Эмчилгээ нь, конечно3 адил байлгүй яах вэ. Тэгэхдээ энэ чинь чисто научный4 их сонин асуудал байхгүй юу! Ер нь эмч нар, та нар (зарим эмч мэргэжилтэн нар түүний сэдвийг «практик ач холбогдол багатай» гэж шүүмжилдэг байжээ) шинжлэх ухааны нарийн асуудлыг дандаа л өдөр бүрийн практик ажлын хэмжээнд хүртэл бууруулах гэдэг улс юмаа гэв.

	«Эмч нар, та нар» гэсэн нь «Би бол эрдэмтэн, чи бол дөнгөж л нэг эмч» гэж баахан дээрэлхсэн санаа гэж мэдээд Дэмбэрэл дургүй нь хүрч цаашлуулан:

	— Эмнэлгийн практикт хэрэглэхгүй юм бол эмнэлгийн талаар эрдэм шинжилгээ хийхийн хэрэг юу билээ. Шинжлэх ухаан чинь ард түмэнд хэрэгтэй чухал асуудалд юуны өмнө хариу өгөх ёстой юм биш үү? гэсэнд:

	— Практикч эмч нар дандаа л ингэж хэлдэг юм, Шинжлэх ухаанд өөрийн тусгай зорилго, тусгай сонирхол байдгийг тэд мэддэггүй. Хамраасаа цааш хардаггүй улс байгаа юм. А гэтэл.

	— Гэтэл хамар доорхоо харахгүй байж ч бас болохгүй. Шинжлэх ухаанд одоогийн шаардлагатай гол чухал асуудал, төдий л шаардлагагүй асуудал гэж байдаг биш үү?

	— Аа жишээлбэл минийхээс илүү чухал ямар асуудал байна. Пожалуйста би сонсъё гэж ёжлон шаардахад, эгдүүцсэн нөхөр нь ширүүн тулалдахаар эрс шийдээд:

	— Жишээлэхэд томчуулд улаан эсэргэнэ тусна гэдэг чинь ч ховор биз дээ? Өдрийн од шиг ховор гэж болно. Харин шарлах өвчин ч юм уу, бэтэг бол ч манайханд их тусдаг. Хүндрэлт ч ихтэй. Энэ мэт өвчний талаар шинжилбэл дээр гэж би боддог шүү!

	— Здравствуйте!5 Энэ чинь бол чисто-практический6 асуудлууд нөхөр минь! Бэтгийг бол хагалаад л гүйцлээ. Чинийхээр бол түүнд нэг сайн описание7 хийгээд л эрдмийн зэрэг авчих юм биз дээ. Тийм байдаггүй юм даа найз минь! Энэ чинь шинжлэх ухаанд хумсын төдий ч нэмэр болохгүй, ердөө! гэж Даваа мэтгэн минчийн хэллээ.

	— За яах вэ нэмэр болохоо болиг. Жишээлэхэд «Элэгний бэтэг өвчнийг эмчлэн сэргийлэх асуудалд»8 нэг ялимгүй шинэ арга олоход наад зах нь л олон зуун хүнийг зовлонгоос аварч тус болохгүй гэж үү? гэсэнд уцаарлан хорссон Даваа энэ маргаанд дуртай эмч найзаа басамжлах аялгаар:

	— Хорошо9. Тэгвэл чи тэр сайхан сэдвээрээ хамгаалж байх чинь яасан юм бэ? Бэтгийг авахад хутга, хямсаагаа тэгж тэгж барина гээд л бичих чинь шинжлэх ухаанд эс боловч ажилд нэмэр бололгүй яах вэ. Чи л хамгаалчих, тэгээд хэний мань сэдэв шинжлэх ухаанд илүү тустайг үзнэ гэсэнд их эмч сэтгэлийн тэнцвэр алдан, царай нь хувьсхийгээд:

	— Үзнэ дээ гайгүй! Энэ мэт чухал сэдвээр би эс болов хэн нэг нь хамгаалж болно. Эрдэм мэдлэг чинь ганц нэг хүнд заяадаг тэнгэр бурхны хишиг биш гэж босонгуут хэлжээ. Хэрэв энэ үеэр хаалга тогшин, нэг өвгөн орж ирээгүй сэн бол хоёр найзын маргаан хэчнээн үргэлжилж, юунд хүрэх байсныг мэдэхэд бэрх. Тэр байтугай хэн нь зөвдөж, хэн нь буруудсаны нь ч ялгахад бэрх байжээ.

	 

	II

	 

	Дундговь аймгийн төвөөс Цагаан Дэлгэр сум орох замд «ГАЗ—67» гэдэг суудлын тэрэг огт санамсаргүй газар шаварт шигдчихжээ. Улсын Их Хурлын депутатад нэр дэвшүүлсэн сонгогчидтойгоо уулзахаар яваа, анагаах ухааны дэд эрдэмтэн, аймгийн төлөөлөгч, жолооч гурвуулаа хэчнээн оролдовч гаргаж эс чадаад, урд моосоо тавьж гараагүй гэнэн жолоочоо эрдэмтэн нь зэмлэж, жолооч нь машинаа хараан цөхөрч байлаа.

	Гэтэл шингэх нарны зүгээс морьтой хүний бараа торойсоор нэг эрэмгий өвгөн давхиж ирлээ. Өвгөний өргөн шанаатай, явцуу магнайтай, гүн үрчлээ суусан нүүр царай эрдэмтэнд нэг л танил санагдавч, хаа хэзээ үзсэнээ бодоод бодоод олсонгүй.

	Өвгөн тэдний учир байдлыг сонсоод:

	— Та нар харин машинтайгаа хамтаар наанги шаварт живчхээгүй чинь л байна даа. Хавар цагийн боргионд атан тэмээ ч сураггүй орчхож мэднэ. Бүү хамаагүй оролд! Ойр хавьд айл амьтан байхгүй. Харин таних айлын хэдэн тэмээ энүүхэнд бэлчиж явна. Би тэмээ олж ирье гээд давхин одлоо. Өвгөн удалгүй хэдэн ат авчран зүтгүүлж машины нь шавраас гаргаж өглөө.

	Ядарсан гурав, сая сэтгэл нь амраад өвгөнтэй танилцвал Хүрэмт гэдэг нутгийн Жанчив гэдэг боржигин өвгөн, тэмээ эрж яваа ажээ. Өвгөн өөрийнхөө сумын депутаттай ингэж танилцсандаа баярлаж байгаагаа хэлэхэд:

	— Та бидэнд их тус боллоо. Таны ач тусыг би мартахгүй гэж эрдэмтэн Дэмбэрэлийн хэлэхэд, өвгөн тамхи шунамхайлан сорох зуураа:

	— За хүн бүхэн адилгүй, хөлөг бүхэн жороогүй л биз дээ. Ер нь танивал таарах хүнээ танихгүй болчих муухай юм билээ. Зургаан жилийн өмнө нэг хүү тэгэхийг би үзсэн юм гэсэнд сонсогч гурав, сонин ярианы эх гэж мэдээд «за цааш нь» гэцгээн анхаарав.

	— Эмгэн бид хоёр, хоёр хүүхдээ алдаад цорын ганц охинтой хоцорсон аль муугаа үзмэрүүд байгаа юм. Түүндээ хайртай ч гэж улаан гол. Охин минь миний 45-тайд, эмгэний 38-тайд гарсан юм насан зүг болсон үеийн хүүхэд бие махбод доройтой гэдэг нь ер нь ортой л дог. Охин мань биднийг ер нь даанч олон айлгаж эмээлгэсэн гайхал байгаа юм. Тэгээд зургаатайгаасаа бүр тураад нэг л урт чац, том гэдэс хоёр үлдэв ээ, чи минь. Эхлээд ч өвчин гэж мэдсэнгүй. Өвдөнө үү гэхлээр «үгүй» гэдэг байлаа л даа гэж өвгөн ярьж эхлэв.

	— Тэгээд гэдэс нь улам томорчхоогүй юу? гэж эрдэмтэн тэсгэлгүй асуулаа.

	— Томрохоор барах уу! Тогоо шиг л болчихсон.

	— Тэгвэл элэгний бэтэг байгаа юу даа? гэж эрдэмтэн асуусанд:

	— Ёсоороо мөн байж л дээ. Бэтгийг чинь хэзээний эцэг эхийгээ санаснаас тусдаг сэтгэлийн өвчин гэдэг сэн хойно доо. Эцэг эхийнхээ дэргэд байгаа охинд минь тусна гэж хэн мэдэх вэ?

	— Аа хаанаас! Тусалгүй яах вэ гэж эрдэмтэн бас л дуугарлаа.

	— Харин тусдаг гайхал билээ? Тэгээд сумын докторт үзүүлсэн чинь «явж мэс засал хийлгэ» гэх нь тэр!

	— Зөв дөө өөр арга ямар байх биш.

	— Харин тийм гайхал байж л дээ гэж эрдэмтний хэлснийг өвгөн зөвшөөрөөд:

	— Үгүй тэгээд эмгэн бид хоёр зөнөг толгой тэр үед хагалуулна гэдгийг чинь үхэхтэй л адил санадаг байлаа гээд, одоо охин мань улам дордоод, улам л нүднээс гараад л байдаг. Бүх гайхаш тасарч суутал манай нутгийн Жаргал өвгөний хүүг их ном сурч, эрдэмтэн доктор болж гээд шуугьдаг боллоо. Би ч тэр хүүг багаас нь эхлээд, яах аргагүй, танина даа Хойно нь ч нутагтаа амрах гэж ирэхдээ эхнэр, хүүхдээ дагуулаад бишгүй дээ л нэг айраг цагаа уудаг л байлаа. Хүн амьтан ч «Чи Жаргалын хүүд очооч. Аргалж өгөлгүй дээ» гэцгээлээ. Би ч «нээрэн тийм дээ. Бас хагалж хэрчихгүй арга чарга ч юу эс вэ?» гэж бодоод охиноо аваад хот орлоо. Асууж сурагласаар явж, Жаргалын хүүг ч олж очлоо доо!

	— За санасандаа ч нэг хүрлээ дээ гэж жолооч хэлэв.

	— Тиймээ! Тэр хүү гурван давхар сайхан байшинд суудаг юм байна. Гоё ганган ч гэж яриагүй, шил толь, хивс мивс болсон айл байна. Орсон чинь нэг танихгүй хүнтэй хоёулаа ярьж сууна. Надтай хагас дутуу мэндлээд, шавхай болгочих бий гэсэн шиг гутал руу минь хялалзахад нь би баахан гайхаж: «Намайг танихгүй байна уу даа» гэж бодоод «За хүү минь, чи чинь одоо өнөөх Жаргалын хүү мөн биз дээ?. Нутгийнхаа Жанчив өвгөн гуайгаа таньж байгаа биз дээ» гэсэн чинь «таних нь ч таньж байна (үнэндээ таниагүй боловч нэрэлхсэн ажээ). Тэгээд та юу гэж явна?» гэдэг байна шүү.

	— Ухай! Бүр мэдээ ч үгүй юу?! гэж үг цөөнтэй төлөөлөгч дуугарлаа.

	— Харин тийм. Тэгээд би хэллээ л дээ. «Өвгөн гуайд чинь нэг зовлон учраад, таних мэдэхээр нь чам дээр ирлээ дээ, хүү минь» гэтэл тэр хүү «Та ямар хэргээр манайд ирдэг билээ?» гэнэ. Би хэргээ хэлж, зовлонгоо тоочсон чинь урдаас: «За мэдлээ! Таны гуйлт бол эмч хүнд хамаатай юм байна. Аа би бол эмчилдэг хүн биш шүү дээ. Тэгэхлээр зүй нь эмнэлэгт очвол таарах юм байна» гэнэ.

	— Миний урам баахан хугарсан боловч бас мохсонгүй «Өвгөн гуайд чинь энд таних мэдэх хүнгүй дээ. Таньдаг мэддэгээр нь чамайг л гэж ирсэн дээ. Дүү минь хичээж ахдаа нэг тус болж үз дээ» гэж гуйсан чинь «та яасан учир мэддэггүй хүн бэ? Эрдэм ухааны ажил бол хонь хариулахтай адил юм биш, ялгаа зааг ихтэй. Харин танд корь туссан бол «дорой дээл»10 гэнэ үү, юу гэнэв нэг юм хэлчих юм. Юу ч гэсэн үг юм бэ дээ.

	— Аа! мөн, танд корь туссан бол өөр хэрэг гэж хэлж л дээ гэж эрдэмтэн тайлбарласанд

	— За тиймээ! Тэр хүү ер нь л «Би бол тан шиг өндөр настанд тусдаг корь өвчнийг мэддэг чаддаг хүн. Хүүхдийн бэтэг над хамаагүй л гэсэн юм байх. Нэгаца11 гэнэ үү юу ч гэнэ вэ бас л нэг мэдэхгүй юм хэлчихсэн юм. Тэгээд эрдэм номын ажил хийхээс биш эмчилж домчилдог нь биш ч гэх шиг, юу юу ч гэнэ вэ...

	— За бүр их санасан газар ес хоног хоосон гэгч болоо шив дээ гэж жолоочийн хэлэхэд цөм инээв. Өвгөн бүр чангаар инээн:

	— За ёстой л тэгсэн юмаа. Би бүр гомдож гонсойчхоод эргэх гэтэл харин өнөөх танихгүй хүү нь «Өвгөн гуай санаа зовох хэрэггүй. Би бэтэг өвчнийг мэс засал хийгээд амархан эдгээчихдэг юм. Би охиныг чинь эдгээгээд өгье. Айх юмгүй, арав гаруйхан хоноод л зүв зүгээр» гээд тийм газар тийм хаалганд маргааш яваад оч гэж хажуугаас хэллээ. Үгүй ер нь баярлахад чихэндээ итгэмээргүй санагдаад байдаг шүү гэсэнд эрдэмтэн Дэмбэрэл нэг юм сэдэвлэсэн бололтой.

	— Тэр эмч чинь тэгээд мэс засал өөрөө хийсэн үү? эдгээсэн үү гэж шохоорхон асуулаа.

	— Хийлгүй яах вэ, хагалахдаа ч ёстой л нэг эрдэмтэй хүү байсан юм даа. Бэтэг авна гэдэг чинь өргөс авахтай л адил юм байж гэсэнд Дэмбэрэл сэтгэлдээ «энэ лав мөн байх нь» гэж батлаад царай нь баахан улайсхийж, сэтгэл нь догдлон

	— Даваа бид хоёрыг маргаж байхад орж ирсэн өвгөн мань та байсан хэрэг юмаа? гэсэнд өвгөн усан хүрээтэй сүүхгэр нүдээ бүлтийлгэн, гайхаад

	— Юу?! гэж дуу алдан эрдэмтнийг ажсанаа охины нь аминд орсон ачит эмч нь үнэхээр мөн болохыг сая таньж:

	— Еэ өлзийгөө өг гэж, энэ чинь мөн байх шив дээ? гээд Дэмбэрэлийг тэвэрч авлаа.

	Өвгөн, эрдэмтнийг таниагүйдээ их гутарч «зөнөг толгой, нүдээ алдмар! Хүнийг хэлэлтгүй, өөрөө бас ачит хүнээ танихгүй хойно ямар тус байх вэ,» гэж гүнээ гэмшсэнд Дэмбэрэл тайтгаруулж:

	— Би ийм их таргалж, үс минь буурал болсон хойно яаж таних вэ, аргагүй гээд яриаг өөрчлөн

	— Та тэгээд Даваагийн тухай тэгэхэд юу гэж бодсон бэ дээ гэж асуусанд өвгөн:

	— Юу бодох вэ дээ. Жаргалын хүүгийн их эрдэм нь миний охинд л лав тус болдоггүй байж л гэж бодсон гэсэнд бүгд инээв.

	— Тэр чинь ёстой өнөөх «эврээ ургахаар эхийгээ мөргөдөг» эрдэмтэн байж дээ... Үгүй энэ чинь арай өнөөх «Үнэн» сонины тэргүүнд зад авхуулсан эрдэмтэн арай биш биз дээ. Тэр чинь хэн билээ гэж жолоочийн хэлэхэд:

	— Мө-өн мөн, тэр чинь гэж Дэмбэрэл батлав.

	— Аа! өнөөх «Би бол шинжлэх ухааны хүн. Би сохор практикийн явцуу хүрээнд тэнэж байгаа улсын үгийг дагаж чадахгүй» гэж шүүмжлэл эсэргүүцэж гүтгэсэн нөхөр байна шүү дээ гэж аймгийн төлөөлөгч нэмж хэлсэн нь сониноос уншсанаа санасан хэрэг байжээ.

	— Уу-хай, ухай! Жаргалын хүү тэгж шүүмжлэгдсэн бий. За тэр дээ. Нам, засаг ийм л нүдтэй дээ. Тэр хүү ер нь эрдэмдээ эрдээд баахан буруудаж яваа яс хуна. Тэр чинь аюулын эхнэртэй байснаа бас салчихсан дуулдсан. Сургуульд явсан жилдээ л «Бид хамаагүй болсон шүү. Нансал тэдэнд идэш хоол хүргэж өгөх явдалгүй» гэж гэр орондоо захиа занаа ирүүлж гэж дуулдсан. Эрдэм сурлаа гээд болж бүтсэнээсээ салж сарнидаг чинь базаахгүй хэрэг шүү. Тэр хүүгийн овгор цээжийг тэгж нэг дарж өгөх ёстой байсан юм хуна гэхэд

	— Дарагддагаа ч дарагдсан овгор цээж байх аа гээд инээлдэв. Хэрэв эрдэмтэн Даваа энэ дөрвөн хүний яриаг олж сонссон бол яс нь яасан их хавтайж, ялагдаж дийлдсэнээ яасан гүн ухамсарлах байсан бол!

	Жич манай гурван нөхөд тэр шөнөдөө саадгүй явж Цагаандэлгэр сум хүрсэн хийгээд Жанчив өвгөн гуай тэнд сургуулийн эцэг эхийн хороон дахь бяцхан бор гэртээ ачит эмч, эрдэмтэн депутатаа урьж зочлон дайлсан зэргийг тоочин бичих илүүц ажлаас эрхэм уншигчид минь намайг өршөөн хэлтрүүлнэ үү...

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Нэгэнт л чи захиа бичээгүй хойно би хаанаас мэдэх вэ?




	[←2]
	 Тухайлбал «насанд хүрэгчдэд корь тусах зарим онцлогууд»




	[←3]
	 Мэдээжээр




	[←4]
	 Дан шинжлэх ухааны




	[←5]
	 Та их эндүүрчээ гэж, гайхан байгаагаа илчлэн «Та амар байна уу» гэх ёс орос хэлэнд бий ажээ.




	[←6]
	 Дан практикийн




	[←7]
	 Тодорхойлон бичээд




	[←8]
	 Эмч Дэмбэрэл, өөрийн оролдож байгаа сэдвээ хэлжээ.




	[←9]
	 За яамай




	[←10]
	 Другое дело — өөр хэрэг гэсэн орос үг




	[←11]
	 Нэгаца (некасается) — хамаагүй

